
ARTZAPE ALDIZKARIAk ez ditu bere gain hartzen  
aldizkarian argitaratzen diren iritziak.
 
GETARIAKO UDALAK, FORU ALDUNDIAk eta EUSKO 
JAURLARITZAk diruz lagundutako aldizkaria.

EDITORIALA ETA AURKIBIDEA

Nire iritziak plazaratzeagatik epaitua sentitu 
naizela esatea gezurra esatea litzateke. Ez da 
sentipen kontua, errealitatea da. Bihoa aurretik 

zilegi dela besteren juzkua jasotzea. Plaza publikoan 
aritzearen hautua egiten duenak ordaindu beharreko 
ordainsaria da hori. Pentsa norbere arlo pribatuan egiten 
direnengatik larrutzea horren ohikoa da garaiotan...

Urteak dira komunikabideetan ari naizela. Dozena erdi 
hedabidetan emango nuen iritzia; akaso, Artzapen 
librekien, dituen mugez nahiz hedapen mailaz jakitun. 
Lokalean aritzea bi ahoko ezpata da, ordea: iritziak 
izan dezaken oihartzuna motzagoa da, baina kritikak 
jasotzekotan, eragin handiagoa dute norberarengan, 
sarri estimuan dituzunek egindakoak direlako.

Artzaperi dagokionez, ez dakit kasualitatea den, baina 
kritika gehienak azkenaldian jaso ditut. Zigorrek eta 
biok elkarri amu tiraka baino, irakurleen galderei 
erantzuten hasi garenean, alegia. Dela nokaren 
erabilera, dela aitatasunaren gaia. Esan behar dut, 
noski, haiek guztiak errespetuz jaso ditudala —nigana 
gerturatu direnengandik, behinik behin—, eta oso 
zentzuzkoak egin zaizkidala. Oinarri sendo batetik 
abiatutakoak. Halakoei ezin zaie deus aurpegiratu.

Bai, egia dun, hainbat gaien inguruan aritzen gaitun 
hitzak josten, gure iritziak ematen telebistako 
tertuliano orojakile horien antzera… eta askotan 

beraien antzera, tutik jakin gabe gaiari buruz, kar- 
kar-kar. Ezjakintasuna ausarta omen den, beraz gu 
ausartetan liderrak izango gaitun, Jonan!

Alabaina sekula ez naun epaitua sentitu, agian 
irakurleen feedbackik ez dinagulako jasotzen, nik 
ez behintzat. Hiri zerbait esaten al dinate herrian 
idatzitakoari buruz? Kritika eraikitzailerik? Epai 
txikitzailerik? Nik ezer ez, eta eskertuko ninake egia 
esan, zeren batzuetan irudipena dinat naufragoek 
itsasora botiletan sartuta bidaltzen dituzten mezuen 
antzera, guk idatzitakoak inork ez dituela irakurtzen... 
edo hondartza basamortuetara iristen direla.

Idazten dinat probokatzeko, herrian hizketagaia 
jartzeko, ziria sartzeko, itsaskabrak edo salberak 
egiten duten legez, iritzi pozoidunak igorriz. Irakurleak 
gogoeta egitea dinat helburu, ahal bada pikatu, zirikatu, 
barruak ukitu... baina bazirudin ez dinadala lortzen. 
Eta azkenean konturatzen naun gai ezberdinekin ni neu 
pikatzen naizela, barruak dantzan jartzeraino.

Adibidez, oraintxe jakin berri dinagu euskararen erabilera 
gure herrian %8 jaitsi dela. Euskararen arnasgune diren 
herri txiki askotan gertutatu den, beraz, orain ere gure 
hizkuntza maitea arnasestuka. Ama ere kezkatuta ninan 
eta bazkaloste batean hizketagaia atera zinan: "Gero eta 
gutxiago hitz egiten da euskara, Zigor; kanpoko jende 
asko etorri da eta". Nire desadostasuna azaldu nionan, 
errua beti kanpora eta kanpotarrei botatzeko daukagun 
ohitura txarraz ohartarazi. Orduan berak: "Egia da. Gu 
gazteak ginanean ere zarauztarrei botatzen genien errua 
espainolez hitz egiten genuenean. Zarautzera joaten 
ginenean, autobusetik jaitsi bezain laster, Zarauzko 
mutilak ikusi eta espainolez hitz eta pitz hasten ginen". 

Ziur naun euskaraz hazi, hezi eta ikasi dinen getaiar 
peto-petoen artean jaitsi denala euskararen erabilera. 

ZIGOR SAIZAR

JON ANDER DE LA HOZ

Plazan, tabernetan, sare-sozialetan, bideo-jokoetan 
eta pantailetan espainolaren erabilera dela gailentzen 
ari dena. Txakurrei eta ume txikiei euskaraz egiten 
zienagu, bitartean gu nomedigaschicaka ari garela.

Bai pikatu egiten naun, asko gainera, barruak 
sutan jartzeraino, ikusiko baitizkinagu laster euskara 
erabiltzeari utzi dioten hamaika getaiar ika, ika, ika, 
Korrika marruaka, peto ofiziala jantzita goizeko ordu 
txikietan saltaka, euskararekin noizean behin bete 
behar den "penitentzia" posturala eginez. 

Kanpoko asko etorri ditun, zarauztarrez inguratuta bizi 
gaitun... Hurrena zeinen errua izango den? Putinena 
beharbada.

Aldrebesa ni

Iritzi-emaile  
sasijakitunak

SALBERAK ITSASKABRARI

Oro har, nire iritziak epaitzeak ez dit gehiegi eragiten: 
Facts are sacred, but comments are free (Gertaerak 
sakratuak dira baina iruzkinak doakoak dira). Edonork 
berea du, eta haiek kontrajartzeak ere badu onetik. 

Gainera, plaza publikoan ari naizenean, Artzape izango 
da salbuespen bakarra. Gainontzean, sare sozialetan 
bereziki, lema bati segitzen diot: "Gehitzekorik ez baduk, 
isildu hadi". Beste era batera esanda, ezagutza maila 
jakin bat dudan gaiez soilik aritzen naiz, salbuespenak 
salbuespen. Izan ofizioagatik, izan afizioagatik. Twitterren, 
Zubeldiaren orpazurdako lesioaz, Iker Vicenteren aizkora-
etxe australiarraz, edo Cabo da Cruzen 2009ko 
garaipenaz. Informazioa gehiago, iritzia baino. 

Kontrara, nire timelinean kirola izango da gutxien 
agertzen dena. Gerora kuadrillan Saharako traizioaz 
edo Valentziako egoera linguistikoaz zarra-zarra aritzeko 
jakin behar baita zerbait. Hor dago diferentzia. Baina nik 
txio bat idazteak abeslari mitiko baten heriotzean, hura 
agurtuz, edo Putinen erabaki bat kritikatzeak... horrek ez 
du ez hanka eta ez buru. Ez naiz horren garrantzitsua.

Beraz, ez, iritzia epaitzeak ez du eragin handirik 
nigan, publikoki apenas ematen dudan. Askoz gehiago 
eragiten didate nire lanaren inguruko iritziek. Audientzia 
maximoko ordu tarte batera igaro izanak asko handitu 
du uhinetan topatzen nauten herrikideen kopurua, eta, 
luzamenduz, pertsonan egin dizkidaten iruzkin kopurua. 
Gogoan dudanez, sokatira zale batek bakarrik epaitu 
ninduen zakar: ez nuen ezagutu ere egiten, baina 
hark bai ni, eta... Gainontzean, hizkuntzaren jirako 
iradokizun batzuk heldu zaizkit, lauzpabost, eta haietatik 
bi Euskaltzaindiako bi kidek eginak, bi-biek nire jarduna 
goretsi eta gero. Halako "kritikekin", zorionekoa ni!

Bestelakoan eta zortez, nire lanaren inguruan gauza 
onak besterik ez dizkidate esan herrikideek. Ezusteko 
handia izan da. Eta agian, haiek ere halakoxea 
jasoko zuten, ziur aski zakar edo lehor erantzungo 
nielako. Badakit, bai. Aurpegi ona jartzen saiatu 
arren igarri egiten zait. Ez da zuen kontua, neurea 
da: ez dakit laudorioak jasotzen. Lotsatu egiten naiz 
nire lanarengatik hitz egiterakoan. Gorri-gorri jartzen 
naiz, halaber, arraunaz edo nire alkondaraz hitz egiten 
badidate. Berehalakoan aldatu ohi dut hizketagaia.

Beraz, irakurleak egindako proposamena baliatu nahi 
nuke epaitu nahi gaituztenek horretan segi dezaten 
eskatzeko, eta, bereziki, nire ofizioarekin lotuta iruzkin 
politak egin dizkidatenei barkamena eskatzeko. Zuei 
zuzenean esan ez arren, nahiz eta lotsagorritu, kale 
ertza jiratu orduko irribarretxo bat ateratzen didazue. 
Eskerrik asko, eta aldrebesa ni.

JOXI ERAUSKIN

Landa aldeko 
neskak

Irlandan,1950eko hamarkadan, Dublin hiriburutik 
urrun, eta landa berdez inguratutako paisaia 
zoragarri batean kokatzen du lan hau Edna 

O'Brien egileak. Bertan, Caithleen neskatoa 
bizi da bere amaren jakinduriak eta umiltasunak 
eragindako xarmaz kutsatuta. Amak, landako lan 
eskerga eta bizi baldintza gogorrengatik, une oro 
indartsua izan behar izan zuen, eta zoritxar orori 
aurre egiten ohituta zegoen. 

Caihtleenen bizitzan bere egoera eraldatuko duen 
zerbait gertatuko da eta bizitza berri horretan, 
gainbehera etorritako familia bateko alaba 
bakarra izanik, bere gaztetako laguna Baba, 
bere ama sofistikatua eta Hickey berezia izango 
ditu bidelagun, baita beste dozena bat pertsonaia 
ere. Bi neskatoek gaztaroa Irlandako landan igaro 
dute, eta beren iragana gogorarazten digute lan 
honetan: batzuetan barre algaraka; besteetan, 
malkoa dariela. Halaber, agertzen dira gaztarotik 
heldutasuneranzko bidea; mojen barnetegian 
igarotako egunak; maitasunaren aurkikuntza, 
abentura eta independentzia-beharra; eta, azkenik, 
hiri handia, etorkizuneko promesa distiratsuekin. 
O'Brienek pertsonaiok aberastasunez margotzen 
ditu. 

Bere garaian Irlandan obra hau debekatu egin 
zuten, garai oso bateko erretratua agerian uzten 
zuen eliza aztoratu egin baitzuen. Eleberri berezia 
benetan honakoa, berriki euskarara ekarria.

SALBERAK ITSASKABRARI KULTURAREN TXOKOA

Kotxean sartu eta etxeranzko bidea abiatu aurretik 
egin ohi dudan legez, Spotify zabaldu dut. 
Saioa karpetan sartu eta ausazko moduari klik 

egin diot. Nire eguneko momentua da. Autoa martxan 
jartzearekin batera, Simply because you can breath 
doesn't mean you're alive, or that you really live, dio 
Tim McIlrathek.

Lagwagon hasi da jarraian: I remember you and I 
listened to bands that we liked, only the songs mattered 
to you (...) Cause talent is exclusive to bands without 
pay... Know it all! Sam Cooken Wonderful world eta 
Cat Stevensen Wild world, hurrenez hurren. Olatz 
Salvadorren Korapilatzen gero, jakingo bagenu nola 
askatu...

Gurarika nintzela, etxera itzultzeko eskatu nizun, dio 
goxo-goxo Katamalok. Maybe I need fantasy, life of 
chasing butterly, erantzun du Weezerrek. Eguzkipean 
etzan eta amets epeletan erortzen aditu dut gero, ozen, 
Su Ta Gar. 

Nire mugikorrak dei bat jasotzean eskaintzen didan 
musika ederra hasi da jarraian. Beste planeta batekoa 
da John Frusciante eta haren Murderers. Kasualitatez 
ala kausalitatez, ausazko moduaren kapritxoz, Red 
Hot Chili Peppersen Snowk jarraitu dio. Zarauzko 
bidesarira iristear naiz. 

Kantatu, maitatu eta zalantza, ez badu ez da gure 
iraultza. Uau! Sekulako talentua du Anarik. Narros 
Jauregiaren parean No Use For A Namen For Fiona, 
nire kuttunenetako bat. Aiora Renteriaz zer esan, 
Elektrizitatea abestiak badu zerbait berezia, liluratu 
egiten nau: gau ilun honen azken arnasketaren 
azkenengo segunduetan nik ere oihukatu egingo dut. 
Bolumena igo dut. Like a rock, like a planet, like a 
fucking atom bomb, I'll remain unperturbed by the joy 

and the madness. Bad Religion zuzenean entzuteko 
aukera izatearekin amesten hasi naiz. 

Garajeko atea zabaldu zain nago eta Gorka Urbizu 
hasi zait hizketan. Eta min eman arte zure falta 
izan, ez da musa hoberik. Ikasitakoa desikasten 
ikasi, ahaztutakoa ahaztu eta aurrera egin!; Berri 
Txarrak, Nafarroatik. Zenbat botatzen dudan faltan 
kontzertuetako momentu hori. 

Etxera iritsi eta aspaldi koadernoan idatzi nuen esaldiaz 
oroitu naiz. Poesiarik onena idazteke dago, baina 
musikarik onena jada konposatua izan bada, zer?

Larunbat goiza da. Berriak jakinarazpena bidali dit 
sakelekora: Taylor Hawkins hil da, Foo Fighters taldeko 
bateria jotzailea. Kolonbian kontzertua eman baino 
ordu batzuk lehenago. 

Erreferente bat gutxiago. Eta tamalez, ez dauzkat 
sobera.

Erreferenteak

SAIOA MARTINEZ DE LAHIDALGA AZKUE

IRITZIA



ARTZAPE · 2022ko apirila 7

KEPA IRIBAR

Irudikatu ezazue inoiz joan nahiko ez zenuketen hileta. Dotore 
jantzi, isilik Kale Nagusian behera abiatu, aurpegi ezagun 
guztiak ozta-ozta buruaren mugimendu batez agurtu, eta 

elizan sartu. Hasi da apaiza hildakoaren bertuteak banan-
banan aletzen, denok zenbat maite genuen gogoratzen, eta 
hildakoaren izena aipatzen du: euskara. 

Bai, nahi baduzue, apur bat muturrera eraman dut egoera. 
Baina aizue, gure herrian euskararen kaleko erabilerak zortzi 
puntu egin ditu behera! UEMAk neurtu du, eta %68an dago. 
Ni ez naiz hasiko arrazoiak ematen, ez bainaiz aditua, baina 
hortxe dago. 

Eta orain zer? Ba errezeta orokorrak eta dakitenek hartu 
beharrekoak, haiei utziko dizkiet. Baina norbere esku dagoena 
egin behar, bakoitzak bere alorrean, bere etxean, bere 
lantokian, bere familian... jardun euskaraz. Pentsatu: ba al 
da zure bizitzan uneren bat euskal hiztun batekin gaztelaniaz 
jarduten zarena? Ba errotik moztu! Hizkuntza da zenbat eta 
gehiago erabili, gastatu beharrean, aberastu, berritu, indartu 
egiten dena. Gure herrian bada kuadrilla bat Hitz eta Pitz izena 
duena, ba horixe, hitz eta pitz euskaraz. 

Egia da ingurua ez dela sarri lagungarri: kanpoko jendearen 
kopuruak gora egin du, eta haiek euskara beharrezko ikusten 
ez badute... Netflix eta antzekoekin erdarak sartzen zaizkigu 
etxeko azken txokoraino egunero… horiek eta beste asko egia 
dira, baina hitz egin euskaraz!

Min egiten du haur eta gaztetxo euskaldunak (euskaradunak) 
elkarren artean gaztelaniaz entzuteak, baina haiek dira gure 
itxaropena, haiek dira etorkizuna. Haiek dute aukera egoera 
aldatzeko, eta guk bete beharra dugu aukera hori erakargarri 
izan dadin eurentzat. 

Lehen hil kanpaia entzuten dugunean berandu izango da. Orain 
gaude garaiz, orain (eta beti) da unea: zerbait esatera zoaz? 
Esan euskaraz!

Gugan bego  
(bizirik ahal bada!)

ARTZAPETIK BEGIRA

Mirari Martiarena Luze edo motz ikuskizunean.

San Prudentziotik Bizkarra alderako bidea hartu zuten. 

Urritzako haurrak abestiak asmatzen ibilaldi neurtuan.

Martxoaren 8ko elkarretaratzea udaletxe aurrean; udaletxeko balkoian bandera morea zintzilik. 

Asmatzaileak pista jasotzen. 

Korrikako postuan materiala saltzen. 

Getariako emakume taldea Lilatoiaren aurretik.

ARGAZKI ERREPORTAJEA: MARTXOKO EKITALDIAK

Herritarrak dantzan boluntariotza eskertzeko Elkar-Ekinek sustatutako ekintzan. 

Zaletuak herritarrak gogotsu animatzen.

Ikusle taldea gaztetxeko kontzertuetan. 

Ikusmina piztu zuen ekitaldiak. 

Emakume dantzariz bete zen herriko plaza.

Gorka Zenekorta. 

Azkenean, 22-11 irabazita, Zenekorta eta Aristi Udaberri Txapelketako garaile. 

Ginger eta Keia (argazkian) taldeen kontzertua gaztetxean. 

Gorka Aristi pilota jotzear. 

ARGAZKI ERREPORTAJEA: MARTXOKO EKITALDIAK

ARNASGUNEAK  
AIREZ HUSTEN ARI GARA
Igaro ziren euskaraz hitz egiteko debeku urteak, pasa etxeko eta lagunarteko hizkuntza soil  
izatera kondenatua egongo zela uste zen garaiak. Agian sekula nahikoa eskertuko ez den 
ahaleginez, lortu zen irakaskuntzan sartzea gure hizkuntza zaharra, baita zenbait administrazio-
tan lekua egitea ere. Horrekin dena egina genuela usteko genuen akaso. Erakunde publikoetan 
euskara bultzatzeko sortutako UEMAk berak diosku orain kalean galtzen ari garela.

Euskararen kale erabilera

Udalerri Euskaldunen Mankomunitateak, UEMAk, 
bigarren aldiz neurtu du bertako kide diren herrietako 
hizkuntzen kaleko erabilera. Emaitzak duela egun 

gutxi argitaratu badira ere, iazko maiatza eta ekaina artean 
aztertu zen gure kaleetan zein hizkuntza entzuten diren. 
Behaketa zuzenez gauzatu zen neurketa, hau da, kalez 
kale, ordu eta egun ezberdinetan, jendea zein hizkuntzatan 
ari zen jasoz. Azterketa mota horrekin, zenbaki hotzez 
harago, herri baten jarduteko modua ezagutu daiteke.

Askotan, jabetzea gustuko ez izan arren, ondorengoa 
bezalako egoerak gertatzen dira gurean. Herriko 

haur talde bat bertako heldu batekin ari da euskaraz. 
Txikienak euskaraz ari dira oro har, baina bada 
gaztelaniarako joera duen bat —herrian hazia da eta 
badaki euskaraz—. Hura muturtu denean, helduak 
"¿qué te pasa?" galdetu dio, eta haurrak "me he 
enfadado" erantzun. Ez ditu hamar urte baino gehiago 
umeak; dagoeneko lortu du ingurukoen hizkuntza 
erabileran eragitea, lagunetako batek ere gaztelaniaz 
bota baitu hurrengo esaldia.

Erredakziora behin baino gehiagotan helarazi 
diguten gaia da kalean gero eta gaztelania gehiago 

Testua  
IURE EIZAGIRRE

Argazkiak 
INTZA GURRUTXAGA

ERREPORTAJEA

entzutearena. Hortaz, neurri batean, espero zitekeen 
kale erabileraren neurketak euskararen beherakada 
erreal bat islatzea. Kopurua da, ordea, kezka eragin 
duena; hala dio Itziar Larrañaga Euskara eta Kultura 
zinegotziak: "Kalean ikusten zen joera bazegoela 
gaztelania erabiltzeko. Kale neurketak baieztatu egin 
du susmo hori, eta jaitsiera handia da. Kezka sortzen 
du horrek, gainera, denbora gutxian eman delako. 
Normalean lau urtetik behin egiten dira neurketak 
baina hemen 2019an egin zen azkena".

Datuek diote, Getariako kaleetan, bi urte lehenago 
baino %8,3 gutxiago erabiltzen zela euskara iazko 
udaberrian. 2021ean neurtutako elkarrizketen 
—950  guztira— %68,4 izan ziren euskaraz; 
2019an, aldiz, neurtutakoen %76,7. UEMAren 
txostenak dioenez, "gaztelaniaren erabilerak 
euskararen beherakadaren pareko igoera izan 
du", hau da, gaztelania %29,8 erabiltzen zen 
2021ean eta %21,4 duela hiru urte. Gainerako 
hizkuntzen erabilerak ez du ia aldaketarik eduki: 
%1,8 2021ean eta %1,7 2019an. 

Imanol Haro UEMAko teknikariaren esanetan, neurketen 
konfiantza maila eta akats tartea —%95 eta ±2,88 
hurrenez hurren— aintzat hartuta, honakoa litzateke 
erabileraren datua formulatzeko modua: "Estatistikoki 
esan beharko genuke %5etik %11ra arteko jaitsiera 
dagoela. %5ak batezbestekotik oso gertu jartzen gaitu 
eta %11 oso kezkagarria litzateke. Hori baloratu behar 
dugu". 

Batezbestekoaren aipamena egitean, arnasguneak, 
hau da, euskara gaitasuna %80tik gorakoa duten 
herriak ditu konparagarri Harok. "Halako herrietan 
beherakada dago, batez beste, hiru puntukoa; Getaria 
multzo horretan dago, baina batezbestekotik dezente 
gora", dio. Argitu du, gainera, denboraren datua, 
gainerako herrietan neurketa 2017an egin baitzen. 
Gurean, berriz, orduan hartutako datuak ezin izan 
ziren ondorioetarako erabili, ezinezkoa izan baitzen 
adierazgarritasuna lortzeko beharrezko bost puntutik 
beherako akats-tartea bermatzea. 

Hargatik, bi urte beranduago Soziolinguistika Klusterrak 
gauzatutako neurketarekin egin dute alderaketa: 
"UEMAren ibilbidea Getarian oso-oso laburra da, 
eta ibilbide historiko horren faltan, horrenbesteko 
beherakada zergatik izan litekeen jakiteko 
erreferentziak falta zaizkigu. Inguruko herrietako 
datuekin konparatzeko aukera ere falta dugu". Zarautz 
eta Zumaiako datuez ari da, pasa den udazkenean 
jaso ziren eta datozen hilabeteetarako aurreikusten 
dira emaitzak.

Ezaugarrietan gertuko izan litezkeen hainbat herrietako 
joerak ezberdinak dira, hala nola, Zestoakoak, 
Aizarnazabalgoak, Mutrikukoak eta Ondarroakoak: 
"Hurbilen ditugu lehen biak, baita ezagutzaren 
ehunekoan ere. Zestoan jaitsiera badago, batez 
ere, haurrengan; 12 puntuko jaitsiera da. Getarian, 
igoeratxo bat dagoen tarte bakarra da hori. 
Aizarnazabalen, ezagutza uste baino baxuagoa 
izanda ere, erabilera oso altua da, kalea oso-oso 
euskaldun mantentzen da; Getarian ez da hori 
gertatzen. Kostaldeko bi herrietan, aldiz, badirudi 
nahiko sendo dagoela euskararen erabilera eta ez 
dagoela gorabehera handirik". 

Beherakada helduen artean
Jasotako datuekin, zenbait hipotesi landu dituzte 
UEMAn. Lehenbizi lagina eta biztanleria aztertu dute, 
eta desproportzioa antzeman, laginaren %13a baitira 
haurrak, eta aldiz, biztanleriaren %29a. 

Adinaren araberako erabilerari begiratu ahala, 
erraz antzeman daiteke zein tartetan dagoen galera 

Hizkuntzen kale erabilera 
(ehunekotan) - 2021

Hizkuntzen kale  
erabilera (ehunekotan)  

 2019

ERREPORTAJEA

handiena: 25 urtetik 64 urtera. 2019an multzo 
horretako datuak bateratuta jaso ziren eta oraingoan 
bereizi egin dira: 25-39 urtekoak (heldu gazteak) 
batetik eta 40-64 urtekoak (heldu nagusiak) bestetik. 
Lehen multzoan 14 puntu jaitsi da euskararen erabilera 
eta bigarrengoan, berriz, 20 puntu.

Kalean, denetariko egoerak ikus litezke adin tarte 
horietan: erabat euskaldun mantentzen direnak asko 
baina baita ere "ze, jungo al gea?" esanez hasi, "yo 
creo que ella no va a ir porque el otro día me dijo 
que no le apetecía"rekin jarraitu, eta "ba, gu jun ingo 
gea" esanez amaitzen duten 30 urte bueltako gazteak. 
Badira honezkero pare bat urte Kaxildo Alkortak 
erredakzioan honakoa bota zigula: "Hizketan hasten 
dira, oraintxe batera, oraintxe bestera, eta ez dakite 
zein hizkuntzatan ari diren ere. Ez dira konturatu ere 
egiten nola ari diren". Hark, adibidean erabilitako 
pertsonak baino zaharragoak zituen hizpide, baina 
ohitura horrek badu ondorengorik, nonbait. 

Larrañaga zinegotziak baieztau du joera hori: "Neu 
ere adin tarte horretan kokatzen naiz, nire ingurua 
nabarmen euskalduna da baina gaztelania ere 
entzuten da. Niri askotan arraroa egiten zait; ez dakit 
etxeko ohiturak diren, gurasoengandik datozenak 
edo... baina getariarrak dira, badakizunak euskaraz 
bizi izan direla. Neuk ere lehen esaten nituen gauza 

batzuk gaztelaniaz, orain noiz edo noiz ateratzen 
zaizkit. Ohitura batzuk hartzen dituzu eta gero, nahi 
gabe, geratu egiten dira". 

Badute Larrañagaren hitzek behin baino gehiagotan 
entzuten den esaldi batekin loturarik: "lehen baino 
kanpoko jende gehiago bizi da herrian eta horrek 
eragiten du euskararen beherakada". Neurketa 
xehatzen ari den honek ere eduki du datuen 
gordintasuna estaliko lukeen aringarriak bilatzeko 
tentaziorik, baina errealitatea bestelakoa dela erakutsi 
dio eskolako jolastokian bizitakoak. Getariako bi 
guraso, beste eremuetan inolako arazorik gabe 
euskaraz entzundakoak, berarekin ere euskaraz 
aritutakoa haietako bat, gaztelaniaz ari dira elkarrekin; 
ez dira hitz solteak ez eta esamoldeak ere, esaldi 
osoak dira, bata bestearen atzetik, elkarrizketa osatuz. 
Haurrak eskolatik jasota nola jarraitu duten entzuteko 
gogoz geratu da, baina ez du paradarik izan. Argi 
geratu zaio kanpotik etorriak zein bertan sortuak ari 
garela gaztelaniaz.

Harremana umeekin 
Beherakadarik handiena izandako adin tarteko 
bizilagunek, orokorrean, harremana dute haurrekin, 
bai guraso direlako bai senideek edo lagunek umeak 
dituztelako. Haroren hitzetan bitxia da haien hizkuntza 
ohiturak haurrengan ez eragitea, "umeak euskaldun 

Hizkuntzen erabilera adinaren arabera

UEMAren  
ondorio nagusiak
•	 Euskara da kaleko hizkuntza nagusia 

Getarian, %68,4ko erabilerarekin. 

•	 Hala ere, aurreko neurketarekin alderatuta, 
8,3 puntuko jaitsiera izan du.

•	 Gaztelaniaren erabilera %29,8koa da; beste 
hizkuntzena %1,8koa. 

•	 Gizonek euskara zertxobait gehiago 
darabilte (%68,7 gizonek eta %68,1 
emakumeek). Herri gehienetan 
alderantzizkoa gertatzen da.

•	 Umeen adin tartean bakarrik egon da 
igoera, ia puntu eta erdikoa. 

•	 Beste adin tarteetan beherakada handia da, 
batez ere, heldu nagusien (20 puntu) eta 
heldu gazteen (14 puntu) tarteetan. 

•	 Herriko euskara ezagutza kontuan hartuta, 
kalkulatu dute kalean %65eko erabilera 
espero daitekeela. Neurketan handiagoa 
izan da, hiru puntu altuagaoa, hain zuzen 
ere.

mantentzen dira: eskola barruko datuek adierazten dute 
han, jolastokian-eta, erabilera %90 ingurukoa dela".

Era berean, heldu gazteen artean, gainerako adin 
tarteetan baino nabarmenagoa da beste hizkuntzen 
presentzia (%3,8koa). Euskara, gaztelania, ingelesa 
eta frantsesa ez diren beste hizkuntzak sailkatzen dira 
multzo horretan, eta datu horretatik ondorioztatu dute 
beste hizkuntzen erabilera helduen eta haurren artean 
ematen dela, txikienen artean %2,1eko baita erabilera. 

Harok dioenez, Getarian badira beraien hizkuntzari 
eusten dioten hainbat komunitate: "Bai etxean bai kalean 
erabiltzen dutela antzemanda gaude errumaniarrek, 
eta maila txikiagoan, arabieraz mintzo direnek. Hori 
islatzen da azken neurketako 'beste hizkuntzak' eremu 
horretan". 

Hain zuzen ere, iaz Iturzaeta Herri Eskolan egindako 
azterketa batean du oinarri UEMAko teknikariak 
emandako datuak. 182 familiak erantzundako 
galdetegi batean jakin zuten familien %66an gurasoek 
"luze eta zabal" hitz egin zezaketeela euskaraz. Horrez 
gain, ondorioztatu zuten ikastetxeko gurasoen artean 
20 hizkuntza ezberdin ezagutzen zituztela eta etxeetan 
13 hitz egiten zirela. Erabilerari lotuta, etxebizitzen 
%44an euskaraz bakarrik egiten zen, %39an beste 
hizkuntza batean ere bai eta %17an ez zen euskararik 
erabiltzen.  

Dena den, Haroren ustez, kale neurketako 'beste 
hizkuntzen' kopuru horrek ez luke azalduko 
gaztelaniaren eta euskararen arteko aldaketa, eta 
hipotesi gordinenari eusten dio: heldu gazteek eta heldu 
nagusiek, euskaldunak izanda ere, gaztelaniaz egiten 
dutela. Hurrengo urteetako datuekin argitu beharrekoa 
izango da hori gertatzen den tartean erdaldunen 
bat dagoelako edo euskaldunen artean gaztelaniaz 
egiteko ohitura errotu delako zenbait sektoretan. 

Gaztelaniara jotzeko ohituraren abiapuntuetako 
bat, orain arte, ikastetxe aldaketarekin erlazionatu 
du hainbatek. Azaroan Getarian egindako arrantza 
jardunaldien baitan, hala plazaratu zuen getariar 
irakasle batek: "Herri eta ikastetxe txikietan dabiltzan 
bitartean, lortzen da euskararen erabilera mantentzea, 
baina herri handiagoetara aldatutakoan, Zarautz erabili 
zuen adibidetzat, pikutara joaten da ordura arteko lana". 

Neurketetan jasotako datuek baiezta lezakete hori. 
"Eskolak euskalduntze prozesuan funtzionatzen du, 
hango datuak oso onak dira 11 urtera arte. 11-12 
urtetik aurrera galera txiki bat egoten da —2-14 
urtekoen erabilera %81,4koa da, eta 15-24koena, 

Beste hizkuntzen kopuruak ez 
luke azalduko gaztelaniaren 

eta euskararen arteko 
aldaketa. Hipotesi gordinenari 

eusten dio Harok: heldu 
gazte zein heldu nagusiek, 
euskaldunak izanda ere, 

gaztelaniaz egiten dutela.

%77,7koa—, eta 25 urtetik aurrera, handiagoa. Eskolan 
gauza hauek lantzea ona da eta, teorian, orain eskolan 
dauden haur horiek hizkuntzari edo beraien jarrerari 
eusten badiote, luzarora, edukiko du bere ondorioa", 
adierazi du Harok. Gainera, Getariak eskola bakarra 
izatea abantaila litzateke prozesu horretan. 

Dena den, herri aldaketak ez luke, bere horretan, 
datuetan ageri den euskararen galera justifikatuko. 
Badira beste hainbat faktore adin tarte horretan 
gertatzen direnak, besteak beste, pantailen erabilera: 
"Mugikorra izateak, adibidez, autonomia ematen die 
beraiek nahi dutena kontsumitzeko, eta gaztelaniara 
sartzeko bide bat da. Ordura arte izan dituzte pantailak 
etxean baina familiaren kontrolpean". 

Horrek azal lezake kalean haurrei gaztelaniazko 
esaerak, telesailetatik zein sare sozialetako bideoetatik 
eratorriak, entzutea. Eta horrekin batera, euskañolaren 
erabilera areagotzea beraien artean ere. Gogoeta 
egin dute hortaz UEMAn: "Euskañolak lekua irabazi 
du baina zeri irabazi dio, euskarari edo gaztelaniari? 
Gaztelaniari irabazi badio, pentsa liteke uneren batean, 
gaztelaniatik euskañolera pasa bezala, hortik euskarara 
pasako direla urteek aurrera egin ahala. Irudipena da, 
ordea, euskaratik euskañolera joan direla, eta arriskua 
dago hortik gaztelaniara egiteko. Bereziki ikertu 
beharrekoa da euskañolaren erabilera zeren ondorio 
den eta horrek zein bilakaera izango duen". 

Eta orain zer? 
Emaitzok orain argitaratu badira ere, udalak iaztik ditu 
esku artean, eta horri esker, egin dituzte lehen lanketak. 
"Edebe enpresarekin kontaktuan jarri gara eta jaso 
diren datu guztietan oinarritutako proiektu pilotu bat 
aurkeztuko digu. Horren arabera ikusiko dugu nola 
hartu behar den esku eta nondik hasi behar dugun. 
'Nola?' da galdera; ze, nola landu gai hau 25-64 
urte arteko talde horiekin, jaitsiera handiena izan 
dutenekin?", egin du gogoeta Larrañagak. 

Oraingoz, ez dute lanketarako datarik zehaztu, helarazten 
dieten zirriborroak markatuko du gainerakoa baina 
Larrañagak argi du non dagoen gakoa: "2019an lau 
urterako euskara plana egin zen, orduan aurreikusitakoak 
betetzen ari dira, eta adibidez, euskarazko errenta 
aitorpenak asko igo ziren iaz, hainbeste igo zen herri 
bakarra izan zen Getaria. Entitateek eman dituzte 
urratsak, eta gero emaitza hau; kalean eragin behar da". 

Edebek egin dezakeen lanaz gaindi, norberaren 
kontzientziazioa nabarmendu du zinegotziak: "Ez da 
bakarrik udalak proiektu bat martxan jartzea, zuk nahi 
ez baduzu, ez duzu egingo". 

Beste helduleku batzuk ere egongo dira, tartean urte 
amaieran egingo den Euskaraldia. "Uste dut aurreko 
bi edizioak oharkabean pasa direla Getariatik, ez dut 
uste getariarrek bere egin dutenik ekimena. Aurten, 
dinamizatzaileari mahai gainean jarri nahi diogu 
arnas luzeko aldaketa nahi dugula, ez 15 egunean 
jendeak txapa jarri eta euskararen erabilerak gora 
egitea. Sakoneko aldaketa da nahi duguna, orain 
arte ikusitako joera hori iraultzeko. Horrek badu 
bigarren alde bat, herritarrek bere egin behar dute 
Euskaraldiaren filosofia, hizkuntzari eusteko jarrera. 
Espero dugu horrek ere emaitza ematea", hausnartu 
du UEMAko teknikariak. 

Hirugarren lan lerro gisa finkatu du Harok eskola; "bere 
potentzialitatea" aprobetxatu behar dela dio, "haurrekin 
eta haien gurasoekin lanketak egiteko". 

Hala, elkar eraginean, elkarlanean eta elkarbizitzan 
mantendu nahi da euskara, izan ere, Larrañagak dioen 
moduan, "jaitsiera egon da baina, hala ere, gehiengoak 
euskaraz pentsatzen dugu, euskaraz bizi gara, euskara 
maite dugu eta gure hizkuntzak maite ditugu". 

"Enpresa batekin harremanetan 
jarri gara proiektu pilotu 
baterako (...) 'Nola?' da 

galdera; ze, nola landu gai hau 
25-64 urte artekoekin?" 

ITZIAR LARRAÑAGA

"Euskaraldiarekin arnas 
luzeko aldaketa nahi dugu 

(...) Sakoneko aldaketa, orain 
arteko joera aldatzeko (...) 
Herritarrek bere egin behar 
dute egitasmoaren filosofia" 

IMANOL HARO

ITSASO LEGORBURU ETA JUDITH LAZKANO
"MUNDU GUZTIKO EHUNDAKA  
PERTSONA EGONGO GARA"
Ostiralero legez, Sahatsaga kiroldegiko tatamian, kimono zuria soinean eta hanka hutsik topatu 
ditugu Judith Lazkano (1997) eta Itsaso Legorburu (1997). Urteak daramatzate Kenpo Kai arte 
martziala praktikatzen eta datorren abuztuan, Kenpo Kaiko Munduko Txapelketara joatea da 
euren asmoa. Esperientzia horrez gain, arte martzialak ematen dienaz aritu dira.

TESTUA eta ARGAZKIAK
INTZA GURRUTXAGA

ELKARRIZKETA



ARTZAPE · 2022ko apirila 17

Itsaso Legorburu.

Lehenengo egunetik harrapatu 
zituen Kenpo Kai arte martzialak 
bi getariarrak. Gaitasun ugari 
lantzeko aukera ematen diela 
eta horiek eguneroko bizitzan 
erabilgarri zaizkiela aitortu dute. 
Urteetako diziplinari eta lanari 
esker, gerriko marroiak estutzen 
du bien gerrialdea. Ekainean, 
munduko txapelketara joan aurretik, 
gerriko beltza lortzeko azterketa 
egingo dute; huraxe da maila 
gorena adierazten duen gerrikoa. 

Arte martzial bat izateaz gain, 
zer gehiago da Kenpo Kai? 
Judith Lazkano: Diziplina 
erakusten da. Gero, teknikak, 
katak —teknika kateatuz osatutako 
serieak—, konbateak, armak 
eta defentsa pertsonala ere bai. 
Kurtso desberdinak ere egiten 
dira: defentsa pertsonalekoak, 
emakumeentzakoak...

Itsaso Legorburu: Gainera, adin 
guztietarako dago pentsatuta, 
bakoitza bere mailan.

Zer ematen dizue zuei Kenpo 
Kaik? 
J.L.: Deskargatzeko eta energia 
txarrak botatzeko aukera ona da.

I.L.: Bai eta niri, adibidez, 
konfiantza ematen dit. Erremintak 
lortzen dituzu defendatzeko eta 
kalean zaudenean erabiltzeko. 
Autoestimuan ere laguntzen du.

J.L.: Gorputzaren posturak eta 
teknikak ere lantzen ditugu eta nik 
nire burua kontrolatzen ikasi dut. 

I.L.: Gainera, momentuan bertan 
erreakzionatzeko gaitasuna lantzen 
dugu. Bizitzan zerbait gertatzen 
zaigu eta, agian, blokeatu egiten 
gara. Hemen, hori ere lantzen 
dugu eta gero eguneroko bizitzara 
eraman dezakegu. Arnasketak 
ere egiten ditugu. Edozein gauza 
egiteko momentuan, arnasketa 
garrantzitsua da: kolpe bat 

ematen duzunean... Nahi gabe 
ere, mindfulnessa egiten dugu.  

J.L.: Klaseak bukatzen ditugunean, 
ez beti, baina normalean, ilaran 
jartzen gara eta guretzako denbora 
daukagu. Arnasa hartu eta bota 
egiten dugu eta egindako denaren 
ondoren, gorputza lasaitzen 
saiatzea gara. Izan ere, konbatetik, 
katatik... urduri ateratzen zara.

Beraz, eguneroko bizitzarako 
ere balio du. 
Biek: Bai.

J.L.: Ni, orain, bezeroekin hasi 
naiz lanean. Batzuk oso onak dira, 
baina beste batzuk... Zuk, ordea, 
ondo tratatu behar dituzu. Orduan, 
arnasa hartu, meditatu eta aurrera. 
Hori Kenpo Kaiak erakutsi dit.

I.L.: Nik irakaskuntzan egiten dut 
lan eta umeekin lantzeko erraminta 
polita dela iruditzen zait. Beraientzat 
eredu bat zara eta zer egiten duzun 
esatean, harrituta geratzen dira.

Abuztuan, Japonian egingo 
den Kenpo Kai Munduko 
Txapelketan parte hartuko al 
duzue?  
J.L.: Abuztuaren 1etik 10era 
goaz, baina lehiaketa abuztuko 
aurrenengo asteburuan da; 
egun batean azterketak eta 
bestean lehia. Gainerako 
egunak Japoniako leku 
tradizionalak ezagutzeko 
aprobetxatuko dugu. 

I.L.: Hara joan aurretik, 
uztailean, gerriko beltza 
ateratzeko asmoa daukagu.

Gerrikoa lortzeko zer egin 
behar izaten duzue?
J.L.: Azterketak. Guk, oraingoan, 
teknika batzuk armekin, katak 
eta guk asmatutako teknika 
batzuk egin behar ditugu. 

I.L.: Eta harria eta egurra puskatu.

Harria eta egurra puskatu?  
J.L.: Bai, ni oraindik ez naiz hasi.

Judith Lazkano.

"Deskargatu eta energia 
txarrak botatzeko 
aukera ona da. 

Gorputzaren posturak 
lantzeko ere bai" 

 

JUDITH LAZKANO

"Momentuan 
erreakzionatzeko 

gaitasuna lantzen dugu. 
Eguneroko bizitzara 

eraman dezakegu hori" 
ITSASO LEGORBURU

ELKARRIZKETA

I.L.: Gu aurrekoan aritu ginen 
horretan. Teknika ikasteko, 
koltxoneta bat erabili genuen 
harri bezala. Nik ez nuen egin, 
baina orain dela hiruzpalau 
urte Juan Marik (irakasleak) 
egur zati bat ekarri zuen eta 
zuek puskatu egin zenuten. 

J.L.: Bai, Urtzi Lazkanok ekarri 
zituen taula batzuk eta nik 
ukalondoarekin puskatu nuen. Esan 
zidaten ukabilarekin egiteko, baina 
badaezpada ukalondoarekin 
egin nuen. Hori egiteko gai 
nintzela ikustean, kristoren 
adrenalina igoera sentitu nuen. 

I.L.: Besteak ikusten dituzu eta uste 
duzu zu ez zarela inoiz hortara 
iritsiko. Gero, hasten zara egiten 
eta azkenean, iritsi egiten zara. 
Pixkanaka, zure burua gainditzen 
zoaz. Horrek jarraitzeko konfiantza 
ematen dizu eta gainera disfrutatu 
egiten duzu, nik behintzat bai.

Munduko Txapelketaren 
funtzionamendua zein da?  
I.L.: Hasteko katak egoten dira. 
Puntuazio bat ematen dizute eta 
gero, defentsa pertsonalaren zatiak 
daude. Armekin teknika batzuk ere 
egingo ditugu. Ondoren, lehiak 
izaten dira. Gainera, norbere 
pisua eta gerrikoaren kolorea ez 
dira kontuan hartzen eta edozeinen 
aurka egitea toka dakiguke.

Guztira badakizue zenbat 
partaide izango zareten? 
J.L.: Asko, ehundaka. Mundu 
guztiko jendea joaten da: 
Japoniakoa, Frantziakoa, 
Espainiakoa... Aurten, pandemia 
dela-eta, ez dakigu zehazki 
zenbat izango garen. 

Munduko Txapelketa beti 
Japonian egiten al da? 
J.L.: Bai, hiru urtetik behin izaten da.

Zuentzat aurrenengo aldia al da?  
Biek: Bai

J.L.: Getariatik Mikel Lorenzok 
bakarrik parte hartu izan 
du, 2013. urtean.

Eta, berarekin hitz egiteko 
aukerarik izan al duzue? 
I.L.: Hitz egiteko asmoa 
daukagu, baina oraindik ez 
gara berarekin kontaktuan jarri.

J.L.: Nik ez diot behin ere 
galdetu nolakoa izan zen bere 
esperientzia. Pentsatzen dut ondo 
pasako zuela, baina ez dakit.

I.L.: Janariaren inguruko 
gomendio batzuk-edo eskatu 
beharko dizkiogu (barre artean).

J.L.: Ni bihar noa jatetxe japoniar 
batera, janariarekin entrenatzera. 

Urduri al zaudete? 
J.L.: Oraingoz, ez. Hori bai, 
uztailaren 30ean Judith egongo 
da... flana baino okerrago. 
Oraingoz lasai nago, baina 
hori beti gertatzen zait, 
edozein gauzarekin. Hala ere, 
lehiatzen hasten naizenean, 
lasaitu egiten naiz. Baina nire 
txanda ailegatu arte, nire onetik 
aterata egoten naiz; hor, ez 
ditut nerbioak kontrolatzen. 

I.L.: Ni ere, oraingoz, ez nago 
urduri; lehia egunean jarriko 
naiz. Deitu arte oso nerbioso 
zaude, baina, barruan zauden 
momentuan, hortan zentratu behar 
duzu. Ezin duzu egon urduri 
zaudela pentsatzen; zentratu eta 
bukatu egin behar duzu. Gero, 
hara joaten zarenean jendea 
daukazu, animatu egiten zaitu 
eta horrek ni asko lasaitzen nau.

Jende ezaguna egongo al da 
bertan?  
I.L.: Ez dakit jendea ezagutuko 
dugun, baina egun batzuk lehenago 
pertsona gehiagorekin egongo gara 
eta jendea ezagutzen joango gara. 
Gainera, irakasle asko egongo 

dira eta batzuk ezagutzen ditugu, 
gurekin entrenatzen egon dira-eta.

J.L.: Madrilera joan izan gara 
ikastaro batzuk egitera; hango 
batzuk ezagutzen ditugu, baita 
Frantziako beste batzuk ere. 

I.L.: Hara joaten garenean 
familia txiki bat bezala gara: 
bazkaltzera edo afaltzera 
joaten gara elkarrekin...

Datozen hilabeteetan, 
gogorrago entrenatzeko asmoa 
al duzue? 

"Aurten, pandemiaren 
ondorioz, ezingo dugu 

Japoniako familien 
etxeetan geratu. 
Ondorioz, bidaiaz 

gain, hotela ordaindu 
beharko dugu"

ELKARRIZKETA

I.L.: Andoainera eta inguruko 
herrietara entrenatzera joateko 
aukera badaukagu eta gure 
artean geratuta ere entrenatu 
dezakegu. Nik uste dut pixka 
bat gehiago entrenatu beharko 
dugula, batez ere, fisikoa 
lantzeko. Azkenean, astean behin 
ordu eta erdi entrenatzea gutxi da. 

J.L.: Bai, nik badaukat 
Oiartzunera eta Legazpira 
entrenatzera joateko asmoa.

Bidaia garestia da, nola 
finantzatuko duzue? 
J.L.: Guk ordaindu behar 
dugu. Beste urteetan, gainera, 
txapelketako parte hartzaileak 
bertako familien etxeetan 
geratzen ziren. Aurten, ordea, 
pandemiaren ondorioz, ezin 
izango dugu beraiekin geratu 
eta beraz, hotela ere ordaindu 
egin beharko dugu. Hala ere, 
udalean dirulaguntzaren bat 
eskatzeko asmoa daukagu.

I.L.: Beste leku batzutatik dirua 
lortzen ere saiatuko gara. 
Agian, Euskal Selekzioko 
kide bezala joango gara 

eta ea horrela dirulaguntzak 
ematen dizkiguten. Horrez 
gain, saskiak ateratzea edo 
larunbat batzutan pintxo-potea 
antolatzea ere pentsatu dugu.

J.L.: Bai, nola edo ahala egingo 
dugu. Herriak lagunduko balu, 
kristorena izango litzateke.

I.L.: Babesleak bilatzea ere beste 
aukera bat da. Mugitu egin behar 
gara, ze bidaia ez da merkea. 

J.L.: Bakoitzarena 2.500-
3.000 euro izango da. 

Hasierara joanda, nolatan hasi 
zineten kirol honetan? 
J.L.: Eskubaloian ibiltzen nintzen 
eta utzi egin nuen. Gero, 
arraunean denboraldi bat egin 
nuen, baina ez zitzaidan gustatu. 
Ondoren, uste dut amak edo 
aitak esan zidala Mikel eta 
Urtzi arte martzialetan ibiltzen 
zirela. Niri arte martzialek beti 
eman izan didate atentzioa eta 
probatzea erabaki nuen. Oraindik 
16 urte bete gabe nituenez, 
Juan Marik esan zidan agian 
ezingo nuela hasi. Azkenean, 
ordea, utzi egin zidaten. Ni 
horrela hasi nintzen eta Itsasori 
esan nion Kenpo Kain oso 
gustura nenbilela. Hala, handik 
pare bat urtera bera hasi zen. 

I.L.: Uste dut 18 urterekin hasi 
nintzela. Niri beti gustatu izan 
zait kirola egitea. Futbolean 
jokatzen nuen, baina utzi egin 
nuen. Kirolik egiten ez nuen garai 
bat eduki nuen eta zerbaitetan 
hasi nahi nuen. Orduan Judithek 
asko hitz egiten zidan kirol 
honetaz. Arte martzialek niri 
ere beti eman izan didate 
atentzioa, baina, adibidez, judoa 
ikusten nuenean edo eskolan 
praktikatu izan genuenean, beti 
zegoen zerbait konbentzitzen 
ez ninduena. Kenpo Kaia 
probatzera etorri nintzen eta 

nik uste aurrenengo klasea, 
jada, gustatu egin zitzaidala 
eta harrapatu egin ninduela. 

Aurretik, beraz, ez zeneukaten 
kirol honekin inolako loturarik?  
I.L.: Ez, ez genuen ezagutzen.

Taldeko getariar bakarrak 
zuek al zarete?
I.L.: Bai. Beste hiru gerriko beltz 
daude; orokorrean, bi etortzen 
dira eta, noizean behin, beste 
bat. Bi irakasle dauzkagu: Juan 
Mari eta Pili, senar-emazteak. 
Gainera, taldea mistoa da eta 
nik uste gehiago garatzeko 
aukera ematen digula horrek. 
Beti izan da mistoa eta niri 
hori asko gustatzen zait. 

J.L.: Ni hasi nintzenean neska 
bakarra nintzen hemen, Getarian. 
Lorenzo kolpeak ematen ikusten 
nuenean txikitu egingo ninduela 
uste nuen. Indarra kontrolatzeko, 
nik uste berari ere ondo etorri 
zitzaiola ni hastea. Niri, berriz, 
gogor emateko esaten zidaten, 
berak ez baitzuen minik hartzen. 
Asko gustatu zitzaidan taldea 
mistoa izatea. Beti izan naiz 
lotsatia eta hasieran izkina batean 
egoten nintzen, baina gero 
pixka bat lotsagabetu nintzen.

Kirol hau probatzera 
animatzeko zer esango 
zeniekete herritarrei?  
J.L.: Niri barrua husteko 
asko balio dit. 

I.L.: Jendeari Kenpo Kaiaz hitz 
egitean, dena konbatea dela 
pentsatzen dute eta askotan, 
jendea beldurtu egiten da. Baina 
ez, konbatea zati bat besterik 
ez da eta hori ez egiteko aukera 
ere badago. Horretaz aparte, 
kristoren gauza pila ikasten 
dira. Beraz, etorri eta probatu; 
Getarian oso jende gutxi dago 
probatu duena. Probatzen ez 
duenak ez daki nolakoa den.

19

ELKARRIZKETA

Gu 4. mailako B taldekoak gara. Aurten jangelako soberakinekin konposta egiten ari gara. Eskola ondoan 
dagoen baratzean erabiliko dugu, bertako barazkiak hobeto hazteko. 

Orain azalduko dugu pausoz pauso nola aritzen garen:

Jangelako soberakinak  
konposta bihurtuz

1. Jangelan sortutako hondakinak pisatzen ditugu.

2. Ondoren, konpostaren edukiontzira botatzen ditugu. 

3. Janari ontzia egituratzailez (belar lehorra...) betetzen dugu 
janariekin neurtutako tamaina berean.

4. Berriz pisatu eta gero, botatzen dugu ontzira.

5. Pisatutako neurri 
guztiak ZISarekoek 
emandako lan-
koaderno batean 
idazten ditugu.

6. Konpost 
ontzian dagoena 
nahasten dugu 
iraultzailearekin 
(txerri-
buztanarekin).

8. Nahasketaren 
Ph-a eta 
hezetasuna 
hartzen ditugu.

9. Jasotako 
datu guztiak 
koadernoan 
apuntatzen 
ditugu.

7. Ondoren, 
konpostaren 
tenperatura 
neurtzen dugu.

HARRITARTEN TXUTXUPEKA

Liburu eta material ezberdinen 
erabilera publikoaz haratago, 
herri liburutegiak erabiltzaile 

ezberd inen topagunerako, 
ezagutzak e lkar t rukatzeko, 
elkarren arteko sorkuntzarako edota 
jendarte eredu hobe eta justuago 
bat ernaltzen joateko espazio gisa 
ulertzen dituzten ikuspuntuak gero 
eta gehiago finkatzen ari dira egun. 
Ikuspuntu teoriko hauen arabera, 
liburutegiak liburuz beteriko eta 
isiltasunean ikasteko espazio itxiak 
izatetik urrun, denontzako kultur 
espazio biziak dira eta izan behar 
dira.

Bada, aurten ere, ikuspuntu honekin 
bat egiten saiatu nahi dugu, ahal 
den heinean, Getariako Udal 
Liburutegian. Pasa den urtean, 
nazioarteko data garrantzitsu 
batzuk aprobetxatu eta haien 
inguruan ekimen txiki eta sinboliko 
batzuk egiten saiatu ginen. Aurten, 
goian azaldutako ereduarekin bat 
letorkeen programazio baten bidez 
egin nahi dugu. 

Hainbat helburu nagusitan jarri 
nahiko dugu fokua. Batetik, 
komunitatearekin loturak sendotzean. 
Bestetik, belaunaldi eta kultur izaera 
ezberdinen artekoen ezagutzak 
elkartrukatzeko eremu bat izatean. 
Azkenik, Getaria berarekin eta 
mundu birarekin lotuta dauden (eta 
liburutegian gai ardatz gisa ditugun) 
ezaugarri edo gai batzuetan, hala 
nola, itsas munduan, bidaietan, 
abenturetan eta migrazio eta 

kultur aniztasunean. 
" I t s a s - ko rap i l oa ren " 
figura eta metafora 
(komunitatearekin lotura 
sendotzeko jarduna 
islatuko lukeena eta 
gainera, itsas kontuak 
lantzeko baliagarria 
ere badena) baliatuz, 
hilabetero hiru helburu 
nagusi horiek uztartu 
eta landu nahi dituen 
ekintza edota jardun bat 
gauzatzea da asmoa. 
Horrela, herri liburutegia 
elkarrekin ikasteko gune 
bizi bat izateko ahalegina 
egingo dugu. 

Lehendabiziko hitzordua itsas gaien 
bueltakoa izan dugu, martxoan 
bertan. Koldo Almandoz kazetari 
eta zinemagilea liburutegian izan 
genuen bere Igeri edo ito itsas 
eleberri bitxi bezain infinituarekin 
denontzako tailer bat egiten. 
Bertara hurbildutakook Igeri edo 
ito liburu mutua norberaren ahots 
edo istorio bilakatzeko aukera 
izan genuen. Arratsaldea eleberri 
horretako itsasoan "igerian" 
eta eskertzeko moduko giroan 
pasa ostean, parte-hartzaileen 
emaitzak benetan bereziak izan 
dira. Hemendik beste behin, gure 
eskerrak parte hartu zenuten guztioi. 
Lan hauei liburutegian merezi 
duten txoko berezi bat eskaini eta 
denboraldi baterako behintzat, 
denontzat ikusgarri izan daitezen 
da gure proposamena. 

Eta hala, martxoa bukatzen ari 
zaigun honetan, liburutegian 
“korapi la tzen” jar ra i tu e ta 
apirilean izango dugu hurrengo 
eta denontzako hi tzordua. 
Berez ia,  in te resgar r ia e ta 
atsegina izango delakoan 
gaude, izan ere, ber tako 
herritarrekin Getariako kultur 
aniztasuna ezagutzeko aukera 
edukiko dugu. Beraz, egon adi 
hurrengo "korapilo"ari.

Liburutegian 
"korapilatzen"

"Herri liburutegia 
elkarrekin ikasteko 

gune bizi bat izateko 
ahalegina egingo dugu"

urpekHARIAK

Urte bat pasatu da, martxoaren 8an, 
Irunen, Lapurdira ezin pasata geratu ziren 
etorkinen albistea irakurri genuenetik: "Ehun 

migratzaile baino gehiago Irunen harrapatuta, 
Frantziak muga zorroztu duelako". 100-190 
lagun harrapatuta gelditu ziren polizia frantsesaren 
jarrera zorrotzagatik.

2022ko martxoaren 8a, honakoan titular hau 
nagusi: "30etik gora errefuxiatu ukrainar heldu dira 
Hendaiara", Paristik Madrilerako bidean. 

Badirudi bizitza duinago baten alde gerturatzen diren 
pertsona guztiek ez dituztela eskubide berberak. 
Batzuk geldiarazi egiten dituzte beraien duintasuna 
oztopatuz, aldiz, besteak gerratik ihesi datoz; hauei, 
hein handi batean, lagundu egiten zaie.

Aurten ihesi datozenak ukrainarrak dira, izan ere, 
pasa berri den otsailaren 24an, aurretik gerra 
deklaraziorik egin gabe, Errusiak Ukraina inbaditu 
zuen. Baina gerra ez da aurten hasi, duela zortzi 
urte baizik. 

Gerra lehertu denetik EITB Media taldeko 
bost emakume profesional gerturatu dira 
gatazkagunera. Hona hemen betaurreko moreen 
kristaletik kontatutako hiru testigantza interesgarri 
laburbilduta:

Titular moreak
Poloniatik, Leire Lasa: "Azken hamarkadetako exodo 
handienaren protagonistak emakumeak eta haurrak 
dira"

Leire Lasarentzat zirraragarria izan da hiru belaunalditako 
emakumeak muga gurutzatzen ikustea. 

Poloniako mugan dagoen errefuxiatuak artatzeko 
zentrotik, Maider Martin: "Ukrainako gerran gauden 
kazetarion %60a emakumezkoak gara"

Han geratu diren emakumeek bertako bizitzak zaintzeko 
geratu direla esaten dute. 

Lehen egunak Kieven (Ukraina) eman zituen Ane 
Irazabalek. Berlinen (Alemania) bueltan dela, gerren 
nondik norakoak azaltzera joandako emakumezko 
kazetari belaunaldi berria hartu zuen ahotan: 
"Gizonen kasuan ausardia dena emakumeen kasuan 
burugabekeria da"

Ane Irazabalen ustez gero eta gehiago dira aurreiritziak 
hautsi eta gerrara joaten diren emakume kazetariak. 
Haiek kontu gizatiarragoak kontatzen dituztela dio. 

Kiroldegiko zozketa 
Hilabete honetan, Sahatsaga kiroldegiaren eskutik, 
yoga ikastarorako hilabeteko bonua zozkatu 
dugu Artzapeko bazkideen artean.

Apirileko irabazlea:

Ainhoa Iribar Arostegi
Deitu Sahatsaga kiroldegira: 943 140 432

ANDRES ALBERDI

Manu (manu 
laga)

Arrantzale-giro euskaldunean, eta ez 
bakarrik Getarian, oso ezaguna den 
hitza da; ez hala, ordea, lehorreko 

jendearentzat.
Soka, apareju, hari edo antzeko lanabes 

bat modu lasaian, laxuan —tenkatu 
gabe— lagatzeko, uzteko, erabiltzeko, 
egoteko moduari esaten zaio hala. Bota 

aingura, eta laga ezak soka manu. Txalupa 
amarratzean, txikota manu laga, itsasgora 

libratzeko.
Euskaltzaindiaren Hiztegian ez da ageri, 
ez da jaso; baina bai Orotariko Euskal 

Hiztegian. Erdarazko hitz baliokide hauek 
ageri dira bertan: flojo, flexible; suave, 
no tirante. Adibide hau ere ageri da: 

Txo, kordeleta manuegi badarabilk, laster 
egingo jakozak txanbiurrak (Zubikarai, 

Ondarroa) / Txo, kordela manuegi 
badarabilk, laster egingo zaiok txitxa.

Getarian eta inguruetan esaten diren hitzen txokoa da hau. 
Animatu eta bidali info@artzape.eusera  

ezagutzen dituzun hitzak.

ZAINTZA
EGUNAK

Apirilaren 25etik 29ra. 

FULDAIN 
FARMAZIA

Apirilak 23
Ilbehera

Apirilak 1 eta 30
Ilberria

Apirilak 16
Ilbetea

Apirilak 9
Ilgora

GETARIAKO HITZA DATU INTERESGARRIAK

IRUDI BERA? Bost ezberdintasun 
daude Korrikako lekukoaren 
argazki honetan. Ea bilatzen 

dituzun.

KOLOREZTATU. Margotu, nahi dituzun koloreak 
erabilita, azpiko marrazkia.

GALDETEGIA. Kilometroak egiteko, euskararen alde 
pauso berriak emateko, prest gara. Zenbat dakizu 

Korrikaren 22. edizioaz?

1. Zein da 22. Korrikaren leloa?
a) Hitzekin.
b) Hitzetik hortzera.
c) Ekintzekin.

2. Non amaituko da Korrika?
a) Donostia.
b) Donibane Garazi.
c) Iruñea.

3. Noiz pasako da Korrika Getariatik?
a) Apirilaren 7an.
b) Apirilaren 8an.
c) Apirilaren 3an.

4. Nork antolatzen du herrian Korrika Txikia?
a) Gure Txeru.
b) Keta.
c) Iturzaeta Herri Eskola.

5. Nondik helduko da Korrika Getariako 
herrigunera?
a) Zarauztik.
b) Zumaiatik.
c) Meagatik.

6. Nork idatzi du aurtengo abestiaren letra?
a) Sustrai Colina.
b) Nerea Urbizu.
c) Anari.

7. Nork antolatzen du Korrika?
a) Euskaltzaindiak.
b) Euskadiko Atletismo Federazioak.
c) AEK-k.

8. Nola deitzen da aurreko hilabeteetan Korrika 
sustatzeko asmoz egiten den kultur ekitaldi sorta?
a) Korrika kulturala.
b) Euskara plazara. 
c) Denok korrikara.

9. Zenbat puntu ditu Korrikaren ibilbideak?
a) 150.
b) 265.
c) 188.

DENBORA-PASAK

HIZKI ZOPA. Beheko hizki zopa honetako herri 
guztietatik pasako da Korrika.

BERNEDO 
AZAGRA 

ANDOAIN 
GERNIKA 

BERASTEGI 
GETXO 

IRUNBERRI 
ORTZAIZE 
KANPEZU 

MUSKILDI 
ARTAXOA 
UBIDEA 

ARGANTZON 
HAZPARNE 
ERRONKARI 
EZKAROTZE 

KARKAR 
UHARTE

ERANTZUNAK:

GALDETEGIA: 1.a, 2. a, 3. b, 4. 
c, 5. b, 6. a, 7. c, 8. a, 9. b.

ABESTU DEZAGUN: 1. 
Oinetakoak, 2. Mundu, 3. 
Korrika, 4. Atertu, 5. Norbait.

Hitzekin, hitzekin, hitzekin...
 1 lotu

(e)ta utzi oinei libre,
belarretan ortozik
bilakatzen bide.

Mapetatik harago,               2  asko dago.
Sentitutakoa...

Sentitu (e)ta hitzekin.

(e)Ta berriro egin
 3  zurekin,

arantzak erauzteko elkarren ederrez.
(e)Ta berriro egin
mundua zurekin...

Euripean kantari
ibiltzen ikasi;

ez egon           4  zain
(e)ta korrika hasi.

Berdin da non hasten den, orain beti
da hemen.

Pentsatutakoa...
Pentsatu (e)ta hitzekin.

(e)Ta berriro egin...
Korrika zurekin

arantzak erauzteko elkarren ederrez.
(e)Ta berriro egin
mundua zurekin

beti baitago               5 hitz ekiteko
prest.

Hitzak: Korrika, atertu, oinetakoak, mundu eta 
norbait.

ABESTU DEZAGUN. Jarri beheko hitzetako bakoitza 
dagokion hutsunean.

DENBORA-PASAK

1-20 Or.-Az.
XXIV. Salbatore Txapelketako 
izen-ematea
Kadete (2006-2007), jubenil 
(2004-2005) eta 23 urtez azpikoen 
kategoriatan lehiatuko dira aurten 
ere. Maiatzaren 2an hasiko da 
txapelketa; finala, abuztuaren 
6an izango da. Astelehen eta 
asteazkenetan jokatuko dira 
norgehiagokak maiatzean eta 
larunbatetan ere bai ekainetik 
aurrera. Txapelketan izena 
emateko Xabier Etxanizekin hitz 
egin behar da:  688 863 860 edo 
etxanizgetaria@gmail.com

2 Larunbata 
Alkate Txiki Eguna
•	 16:30etik 18:00etara, 

jolasak frontoian.
•	 18:30ean, udalbatza 

udaletxean.
•	 Ondoren, buruhandiak kalez 

kale.
•	 Afaria, Berdura plazan.  

Norberak eraman behar du 
jatekoa. Musikaz girotuta 
egongo da.

Liburu aurkezpena: 
"Memorias de un Pescador de 
Cubierta" 
Ordua: 17:00 
Lekua: Iturzaeta Herri Eskolako 
aretoa 
Arrantzale bizitzaren inguruko 
liburua, nola arrantzatzen den eta 
arrantzak zein garapen izan duen 
aztertzen duena. Egilea Tomas 
Otamendi getariarra da.  

4 Astelehena 
Kursaal Eszena egitasmoko 
kontzertura joateko autobusa 
Ordua: 18:20 

Lekua: autobus geralekua 
Johann Sebastian Bachen "La pasión 
según San Mateo" interpretatuko 
dute egitasmoaren baitan. Sarrera 
erosita zutenek, Kursaalera 
autobusez joateko aukera dute.

4-6 Al.-Az. 
Pepita Enbil Musika Eskolaren 
entzunaldiak 
Ordua: 18:00 
Lekua: musika eskola

6 Asteazkena 
I. Padel Txapelketan izena 
emateko epearen amaiera 
Lekua: Sahatsaga kiroldegia 
Izen-ematea doakoa izango da 
nahiz eta partida bakoitzerako 
pistaren alokairua ordaindu 
beharko den (10 euro). 16 
urtetik gorakoek har dezakete 
parte txapelketan, eta aurrera 
ateratzeko, gutxienez, 10 bikotek 
eman behar dute izena. Partidak 
larunbatetan jokatuko dira, 
12:00ak eta 21:00ak artean. 

8 Ostirala 
Korrika 
Ordua: 03:55 
Zumaiatik iritsiko da euskararen 
aldeko lasterketa eta Zarautz 
aldera jarraituko du. Egunean 
zehar musika jarriko da 
udaletxeko bozgorailuetatik. 

Korrika Txikia 
Ordua: 14:45 
Lekua: Iturzaeta Herri Eskola 
Goizean zehar, Haur Hezkuntzako 
2. eta 3. mailako haurrek eskolan 
bertan ospatuko dute. Arratsaldean, 
HH4 eta 5. mailakoek Sahatsagako 
etxepetatik eskolara eramango dute 
lekukoa, 3. ziklokokoek eskolatik 

Potzuagara, 2. ziklokoek Potzuagatik 
Artzapera eta 1. ziklokoek 
Potzuagatik frontoira. Han, 6. 
mailako bi ikaslek mezua irakurriko 
dute, eta 3. zikloko ikasleek hiru 
bertso abestuko dituzte. Amaitzeko, 
Korrikaren dantza dantzatuko dute. 

KZguneko dinamizatzailearen 
bisita 
Ordua: 11:15-13:00 
Lekua: Getariako Jubilatu eta 
Ezinduen Elkartea

9 Larunbata 
I. Padel Txapelketa 
Ordua: 12:00-21:00 
Lekua: Sahatsaga kiroldegia

Tekno Gaua 
Ordua: 23:00 
Lekua: gaztetxia 
Antolatzailea: Getaiko Gazte 
Asanblada 
DJ Ace eta DJ Jara ariko dira musika 
jartzen. Sarrera 2 euro kostako da.  

13 Asteazkena 
Kontzertuak 
Ordua: 21:30 
Lekua: gaztetxia 
Antolatzailea: Getaiko Gazte 
Asanblada 
Getariako Flash, Sevillako 
Tentaculo eta Almeriako Incisivas 
igoko dira oholtzara. Sarrerak 5 
euro balioko du. 

28 Osteguna 
Katukale Irakurle Taldearen 
saioa 
Ordua: 18:00 
Lekua: Alhondiga 
Eneko Aizpuruaren "Bidasoan gora" 
lana aztertuko dute idazlea bertan 
dela. Uxue Alberdi izango da gidari.

San 
Prudentzio 
Jaiak 
 
29 Ostirala
•	 21:30ean, "Lapulapu saria", 

Pro Wrestling Euskadi show. 
Traktoburgerra.

30 Larunbata
•	 11:00etan, Urritzarekin 

altxor bilaketa. Haur 
Hezkuntzako 4. eta 5. 
mailetako haurrentzat eta 
Lehen Hezkuntzako 1. eta 
2. mailakoentzat. 

•	 Txaranga izango da giroa 
alaitzen. 

•	 13:00etan, Gure Txeruren 
dantza emanaldia.

•	 14:30ean, bertso bazkaria 
Maialen Lujanbio eta Andoni 
Egañarekin. 

•	 Ondoren, Naparjito festa: 
TikTara, eta Malakias eta 
Maixa taldeak. 

Cristobal 
Balenciaga 
Museoa
 
11-24 As.-Ig.
Egun osoko ordutegia 
Museoa era librean bisitatzeko 
aukeraz gain, plaza mugatuko bisita 
gidatuak antolatu dira, 11:15ean, 
13:00etan eta 17:30ean 
gaztelaniaz, eta 16:15ean 
euskaraz. Sarrera erosi duten 
pertsona guztiek har dezakete 
parte, gehigarria ordainduta. 

2022ko APIRILA Agenda www.artzape.eus webgunean 
eguneratzen dugu. Adi egon!

Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro



Izen-abizenak:

Helbidea-Herria:

Telefonoa:

Helbide elektronikoa:

Kontu zenbakia:

Banketxea:

Txeruko postontzian // info@artzape.eus

Urtean 25€ - Getariatik kanpo bidaltzea 30€

egin bazkide

www.artzape.eus


